Nafarroako Parlamentuko Mahaiak, 2021eko ekainaren 7an egindako bilkuran, Eledunen Batzarrari entzun ondoren, hurrengo erabakia hartu zuen, besteak beste:
1. Izapidetzeko onartzea Bakartxo Ruiz Jaso andreak aurkezturiko mozioa, zeinaren bidez Hezkuntza Departamentua premiatzen baita neurri egokiak har ditzan Tafallan eta Zangoza-Pirinioak eremuan D ereduko Batxilergoa bermatzeko.
2. Nafarroako Parlamentuko Aldizkari Ofizialean argitara dadin agintzea.
3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.
Iruñean, 2021eko ekainaren 7an
Lehendakaria: Unai Hualde Iglesias
MOZIOAREN TESTUA
EH Bildu Nafarroa talde parlamentarioaren eledun Bakartxo Ruiz Jaso andreak, Legebiltzarreko Erregelamenduak ezartzen duenaren babesean, honako mozio hau aurkezten du, ekainaren 10eko Osoko Bilkuran eztabaidatu eta bozkatzeko.
Berriki jakin dugu Nafarroako hainbat eskualdetako ikastetxe, udal eta ikasleen familien ezinegona, 2021-22 ikasturterako onarpen-prozesuaren araudi berriak berekin ekarriko dituen ondorioengatik. Kontua da D ereduaren kasuan problematika espezifiko bat gertatzen dela, Batxilergoko ikasketak euskaraz egiten jarraitu ahal izateko zenbait eskualdetatik —Tafalla, Zangoza edo Pirinioak (GarraIda, Erronkari eta Otsagabia)— kanpora joan behar izatetik datorrena.
DBHko ikasketak euskaraz egiten dituzten Tafallako eta Zangozako ikasleen kasuan (ikastolak izan dira eta dira orain arte hori egiteko izan duten bide bakarra), Batxilergoko ikasketak sare publikoan jarraitzea erabakitzen zuten ikasleek orain arte aukera zuten zenbait puntu lortzeko Batxilergoa Iturramako Institutuan ikasi ahal izateko, eta bermatuta edukitzen zuten ordutegi-moldaketa eta lineako autobusaren bidezko irisgarritasuna. Ikasle horiek ez dute ikastetxe atxikirik hurbilen dauzkaten ikastetxeetan (Iruñeko eskualdea). Gainera, ez dira agertzen Iruñeko ikastetxeen eragin-eremuetan, eta 0 puntu lortu dituzte, eta haien aurretik Iruñeko ikasle guztiak geratzen dira 4 edo 3 punturekin (nahiz eta azken horiek plaza Batxilergoko beste ikastetxe batean bermatuta izan).
Pirinioetako ikasleei dagokienez, orain arte izena ematen zuten ikastetxeko helbidea jartzeko aukera zuten ikaslearen helbide gisa (ikasle horiek normalean Iruñera joaten dira bizitzera, askotan familia-pisu batera, eta eskubidea izan beharko lukete ikastetxea erabakitzeko bizi diren auzoa kontuan hartuta; eskola-mapa berriaren ondorioz, ordea, institutu bakarra dute atxikita, eta hartan 4 puntu baino ezin izanen dituzte lortu). Berriz ere, ikasle horien eta Iruñeko eskualdeko gainerako ikasleen arteko konparaziozko bidegabekeria gertatzen da. Pirinioetako eskolek salatu dutenez, “neurri hori indarrean jarri zenetik ia 10 ikasturte igaro ondoren, familiei aldez aurretik abisatu gabe eta Arartekoak kontrako bestelako gomendiorik eman gabe, foru-agindu soil batek eta Hezkuntzako kontseilariaren ebazpen batek alde batera utzi dute Parlamentuak 2013an erabakitakoa eta bere garaian Arartekoak gomendatu zuena, eta Pirinioetako ikasleak eta haien familiak zaldien hankapean jarri dituzte”.
Beste disfuntzio batzuk ere agerian geratu dira; hala nola Arte Batxilergoari dagokiona. Institutu bakarra dago Nafarroa osoan D ereduko Arte Batxilergoa eskaintzen duena: Iturramako Institutua. Aurreko ikasturteetan, Nafarroa osoko ikasleei aukera eman zitzaien ikastetxearen helbidea ikaslearen helbide gisa ager zedin, ikasle guztiek onarpen-prozesuan aukera berberak izan zitzaten. Gauza bera gertatzen da Barañaingo Alaitz Institutuko D ereduko Arte Eszenikoen Batxilergoarekin. Bi kasuetan, Iruñerritik kanpoko ikasleek 0 puntu izanen dituzte, Iruñerriko ikasle batek 3 lortzen dituen bitartean, eta horrek bidegabekeria larria eragiten du. Erreferentziako ikastetxe bakarrak izanik, ez luke zentzurik izanen hurbiltasun-irizpidea aplikatzeak, Nafarroako landa-eremuetako ikasleak beti egonen baitira desabantailan nahi duten modalitatean eta ibilbidean ikasi ahal izateko.
Hori dela-eta, honako erabaki proposamen hau aurkeztu dugu:
1. Nafarroako Parlamentuak konpromisoa hartzen du Nafarroako ikasle guztiek D ereduko Batxilergoa beren eskualdean ikasteko duten eskubidearekin, eta, ildo horretatik, Hezkuntza Departamentua premiatzen du neurri egokiak har ditzan Tafallan eta Zangoza-Pirinioak eremuan D ereduko Batxilergoa bermatzeko, Hezkuntza Azpiegituren Plana egokituz eta 2022rako aurrekontuen hurrengo aurreproiektuan beharrezko inbertsioak aurreikusiz.
2. Nafarroako Parlamentuak Hezkuntza Departamentua premiatzen du, eremu horietako ikasleek D ereduko Batxilergoa beren eskualdeko sare publikoan ikasteko duten eskubidea gauzatzen ez den bitartean, ikasle horien salbuespenezko inguruabarrei eta irisgarritasun-beharrei erantzuteko beharrezkoak diren ekintza positiboko neurriak har ditzala. Ikasle horiek aparteko desplazamendu-ahalegina egin behar dute euskaraz ikasten jarraitzeko.
3. Nafarroako Parlamentuak Hezkuntza Departamentua premiatzen du Iturramako Institutuan bi gela ixteko erabakia zuzentzeko eta landa-eremu horietako ikasleentzat beharrezkoak diren plazak bermatzeko, hala nahi badute eta irisgarritasun-arrazoiak alegatzen badituzte.
4. Nafarroako Parlamentuak Hezkuntza Departamentua premiatzen du, hurbiltasun-irizpidea oinarri hartuta Iruñerritik kanpoko ikasleak ez diskriminatzeko, Arte Eszenikoen eta Arte Plastikoen Batxilergoko erreferentziako ikastetxeei dagokienez, Nafarroako ikasle guztientzat aukera-berdintasuna bermatuz.

